
Тормышта үз урыннарын табып, матур итеп яшәүче укучыларымны  күреп  күңел сөенә. Чөнки җәмгыятьтә һәр кешенең шәхес булып җитешүендә, телибезме, теләмибезме, төп рольне мәктәп, укытучы уйный. 10-12 ел уку дәверендә укучы тәүлекнең актив вакытының уртача 50-60 процентын мәктәптә уздыра. Нәкъ менә шушы вакытта шәхесне шәхес иткән сыйфатлар: характер, гадәтләр формалаша.
Укучы шәхесен формалаштыруда сыйныф җитәкчесе төп рольне уйный дисәм дә ялгыш булмастыр. Аның интеллекты, гомуми культурасы, профессиональ әзерлек дәрәҗәсе, характер үзенчәлекләре, темпераменты, укытучыга гына хас әхлакый кыйммәтләр сыйныф җитәкчесенең эш стиленә зур тәэсир ясый. Хәзер яшь буынга үз- үзен ачарга, үзенең мөмкинлекләрен үзенә гамәлгә ашырырга ярдәм итә торган шәхси якын килү өстенлекле юнәлеш итеп санала. Бүгенге тәрбия эшчәнлегенең нәтиҗәлелеге үткәрелгән чаралар саны белән генә түгел, бәлки укучы шәхесен тәрбияләүче эшчәнлек, аралашу, кешеләр арасында матур мөнәсәбәтләр формалаштыру, һәр баланың шәхси сыйфатларын үстерү белән дә билгеләнә. Сыйныф җитәкчесе эшен оештырганда мин нәкъ менә шуларга игътибар итәм. Һәр балага шәхси якын килү, аның кечкенә генә уңышын да күреп хуплау һәм мактау баланы үстереп җибәрә, яңа җиңүләргә рухландыра, үзен матур эшләргә сәләтле итеп тоярга ярдәм итә.  Әлеге  мәсьәләләрне хәл итәргә омтылу сыйныф җитәкчесе алдына билгеле бер максат һәм бурычлар куя.

Тәрбиянең төп максаты: кешелек кыйммәтләрен үзләштерүдә иҗади уйлау һәм эш күнекмәләре үскән, бүгенге көн шартларында конкуретлыкка сәләтле, тормыш куйган мәсьәләләрне чишкәндә югалып калмый торган,  гармонияле шәхес тәрбияләү.

Төп бурычлар:

· Уйларга өйрәтү (интеллектны үстерү):  укучыларның уйлау мөмкинлекләрен үстерү; сәяси һәм хокукый кыйммәтләр формалаштыру. Укучыларның  сәләт чаткыларын ачыклау, үстерү, камилләштерү; тормыш кыйммәтләрен, яхшылык, яманлык сыйфатларын аңлату, яшәү мәгънәсен төшендерү.

· Хисләр тәрбияләү (әхлакый нормалар формалаштыру): укучыларны әхлакый, милли, гомумкешелек кыйммәтләренә якынайтып тормышны, кешеләрне яратырга өйрәтү; милләтара гомумкешелек казанышларын тормышның бөтен өлкәләрендә аңлый һәм кабул итә ала торган, күпмилләтле җәмгыять кысаларында әлеге кыйммәтләрне үстерергә сәләтле булган социаль- әхлакый потенциалы зур, рухи яктан бай шәхес тәрбияләү.

· Сәламәт яшәү рәвешен пропагандалау :  шәхеснең рухи һәм физик мөмкинлекләрен үстерү, сәламәт яшәү рәвешенең ныклы нигезен формалаштыру. Балалар организмын физик яктан чыныктыру; физкультура һәм спорт белән өзлексез шөгыльләнү, даими медико- психологик күзәтү оештыру.

Укучыларны тәрбияләүне оештыруның эчтәлеге һәм формалары бүгенге көн үзенчәлекләрен, балаларның социаль активлыкларын,  рухи һәм физик  сәламәтлекләрен исәпкә алып төзелергә тиеш.

Тәрбияләү процессын оештыруның төп принциплары.

Гуманистик юнәлеш принцибы
 Укытучының укучыларын  шәхес буларак  кабул итүе, ике арада ышанычлы мөнәсәбәтләр урнаштыру.

Табигый бөтенлек  принцибы
Укучыларны үзләренең җенесенә һәм яшенә карап тәрбияләү; аларда шәхес буларак формалашуда җаваплылык хисен үстерү, кылган гамәлләренең нәтиҗәсен аңларга өйрәтү, максатка омтылыш тәрбияләү.
Җәмгыятькә  яраклашу принцибы
Гомумкешелек кыйммәтләренә зыян китермичә, милли, региональ компонентларны исәпкә алып, укучыларны рухи яктан бай шәхес итеп тәрбияләү.

Үзара мөнәсәбәтләрнең нәтиҗәлеген ачыклаучы принцип
Укучыларның аралашу сферасын киңәйтү максатыннан, аларга үзләрен төрле ситуацияләрдә сынап карау мөмкинлеге тудыру, социаль адаптациягә юл ачу, үз- үеңне танырга өйрәтү.

Тәрбиянең төрле тармакларын берләштерү принцибы
Шәхеснең социаль һәм мәдәни компетентлыгын үстерү, җәмгыятьтә ирекле үзбилгеләнү хокукын формалаштыру.

Сыйныф җитәкчесе буларак минем  миссиям

 Сыйныф җитәкчесе- укучыларның иң якын һәм турыдан туры  тәрбияче остазы. Ул сыйныфтагы тәрбия процессын оештыра, юнәлеш бирә, әти- әниләр,  мәктәп коллективы арасында бәйләнеш булдыра, балаларның тәртибе өчен җавап бирә. Аның эшчәнлеге  үз эченә күп төрле функцияләрне ала. Иң беренче чиратта сыйныф җитәкчесе  дүрт үзара бәйләнгән функцияне үти :
· Сыйныфтагы күпкырлы  эшчәнлекне оештыру;

· Һәр баланың  рухи, физик, аң  үсешен кайгырту;

· Килеп чыккан проблемаларны чишүдә ярдәм итү;

· Тормыш куйган максатларны укучыларның мөмкинлекләре белән тәңгәлләштерү.

Шулай ук укытучы, әти- әни, укучы арасындагы үзара мөнәсәбәтләрне чишкәндә сыйныф җитәкчесе берничә төрле  мәсьәләне чишәргә тиеш.

Социаль бурычлар- үз эченә баланы яклау, аңа һәръяклап булышлык күрсәтү, гаилә, төрле тәрбия институтлары белән арадашлык итү, шәхес үсешенә уңай шартлар тудыру  бурычларын ала.

Диагностик бурычлар- тәрбия системасын дөрес оештыру. Моңа ирешү өчен сыйныф җитәкчесе укучыларының характер үзенчәлекләрен, мөмкинлекләрен яхшы белергә, индивидуаль якын килергә тиеш.

Тәрбия бурычлары яхшылык һәм яманлык төшенчәләрен аңлатуга юнәлдерелгән булырга тиеш. Укучыларны төрле әхлакый  ситуацияләр белән очраштырып реаль тормыштагы әхлак  нормаларын  аңларга өйрәтү.

Процессуаль бурычлар- тәрбия эшчәнлеген оештырганда отышлы формалар куллану. 

Шәхесне тәрбияләп булмый, ә бары тик аңа үз-үзен тәрбияләргә һәм  үзлегеннән үсү өчен алшартлар  тудырырга мөмкин.

Тәрбия өлкәсендә нинди генә яңа алымнар, методлар кулланып эшләсәк тә, баланы мәктәп, укытучы, әти - әни автоном рәвештә тәрбияләгән  очракта  уңай нәтиҗәләргә ирешеп булмый. Бары тик һәр килеп туган проблеманы уртага салып сөйләшеп, үзара аңлашып эшләгәндә генә уртак хезмәтнең уңай җимешләрен татырга мөмкин.   


































Тәрбия процессы укучының укуда,  хезмәттә, иҗатта, аралашуда төрле яклап сәләтенә карап ачылуын тәэмин итәргә тиеш.








Туган йорт бусагасыннан-  гомумкешелек мәдәнияты дөньясына! Үзбилгеләнү хокукына һәм  ирекле интелектуаль эзләнүгә омтылучы, эчкерсезлек, кызыксынучанлык һәм толерантлык идеяләрен һәм фикерләрен тормышка ашырырдай, хәзерге заман таләпләренә җавап бирүче шәхес тәрбияләү .








Тәрбия ул - социальләштерү ( җәмгыятькә яраклашу) һәм индивидуальләштерү ( үзеңнең башкалардан аерылып торуыңны аңлау) процессларының бердәмлеген  тәшкил итәргә тиеш.








Укучыларның мөмкинлекләрен ачу,  җәмгыятьтә үз урыннарын табарга ярдәм итү максатыннан, һәр балага индивидуаль якын килү мөһим. 











Шәхес үсешен  тәэмин итүче алшартлар
















































































